
Butunjahon oziq-ovqat kuni
Har yili 16-oktyabr kuni 150 dan ortiq mamlakatlar birgalikda Butunjahon 

oziq-ovqat kunini (BOOK) nishonlaydilar. 1945-yilda dunyo davlatlari 
ochlikka barham berish va barcha uchun sog‘lom ovqatlanishni 

ta’minlash bo‘yicha umumiy xabardorlikni oshirish va chora ko‘rish 
uchun sa’y-harakatlarini birlashtirdilar. Shu kuni FAOga asos solindi. Lekin 

BOOK — SENING ham kuning! Oziq-ovqat uchun kurash qahramoni 
bo‘l va boshqalarni hech kim e’tibordan chetda qolmaydigan yanada 

barqaror dunyoni yaratishga ilhomlantir.

O‘qituvchilar uchun eslatma
Ushbu ish daftari sayyoramizdagi suv haqida ko‘proq bilishga qiziquvchi 

turli yoshdagi bolalarga mo‘ljallangan. U 2023 yilgi Butunjahon oziq-
ovqat kuni (BOOK) doirasidagi plakatlar tanlovida ishtirok etmoqchi 
bo‘lganlar uchun ilhom manbai bo‘lib ham xizmat qilishi mumkin. U 

asosan 8 dan 12 yoshgacha bo‘lgan bolalar uchun mo‘ljallangan, lekin 
bundan kichikroq yoshdagi o‘quvchilar uchun ham, kattaroq yoshdagi 

o‘quvchilar uchun ham qimmatli o‘quv qo‘llanmasi bo‘lishi mumkin.

Minnatdorlik
FAO yozuvchi Syuzanna Mattyanjeli va illyustrator Lorenso Terraneraga 

ushbu asarning yaratilishiga qo‘shgan hissasi uchun minnatdorlik 
bildiradi.

Suvdan iborat sayyora
Biz yashayotgan sayyora “Yer” deb nomlanadi, lekin 
aslida u asosan suvdan iborat. Ushbu qadrli resurs 
hissasiga butun Yer yuzasining to‘rtdan uchga yaqin 
qismi to‘g‘ri keladi. Aynan suvda ilk hayot shakllari 
paydo bo‘ldi, o‘zimiz ham suvdan dunyoga kelamiz. 
Suv tufayli o‘samiz va yashaymiz. O‘z tanang haqida 
o‘ylab ko‘r: u ham asosan suvdan tarkib topgan.

Dunyoda qancha 
suv borligini 
bilasanmi?

Suv havzalarida millionlab milliard litr suv bor, ularning 
maydoni esa barcha qit’alarni qo‘shib hisoblagandan 
ham katta. Lekin biz ushbu ulkan hajmning kichik 
qisminigina ishlatishimiz mumkin.

Nega? Chunki suv chuchuk yoki sho‘r, distillangan yoki 
mineral, toza yoki iflos bo‘lishi mumkin. Barchasi suvda 
erigan moddalarga bog‘liq.

Yerdagi suvning aksariyat qismi sho‘r (71 foiz) — bu 
dengiz va okeanlar suvidir. Chuchuk suv juda kam: 
sayyoramizdagi suvning butun hajmidan atigi uch foiz. 
U asosan muzlik va qor shaklida, yer ostida oqadi, ko‘l, 
daryo va botqoqlarda bo‘ladi.

2023-YIL BOOK
Plakatlar tanlovi

Har kim oziq-ovqat va suvdan bahra-
mand bo‘lgan dunyoni tasavvur qil. Bu 
qanday dunyo? Butunjahon oziq-ovqat 
kuniga bag‘ishlangan plakatlar tanlovi-
da ishtirok et. Vazifaga ijodiy yondash 
hamda sening suv va oziq-ovqatni as-
rash bo‘yicha harakatlaring aks etadigan 
plakat tayyorla.

Tanlovda ishtirok etish uchun ushbu 
havolaga o‘t: www.fao.org/world-fo-
od-day/contest

Tanlov yoshi 5 dan 19 gacha bo‘lgan 
ishtirokchilar uchun ochiq bo‘lib, ishlarni 
taqdim etishning eng oxirgi sanasi — 
2023-yil 3-noyabr. Har bir yosh toifasi-
dagi uch nafar g‘olibga faxriy yorliqlar va 
sovg‘a to‘plamlari topshiriladi. G‘oliblar-
ning ismlari Butunjahon oziq-ovqat kuni 
saytida hamda FAOning ijtimoiy tarmoq-
lardagi sahifalarida e’lon qilinadi.

Suv va qishloq 
xo‘jaligi
Dunyodagi qariyb barcha turdagi oziq-ovqat 
mahsulotlari dalalarda tuproq va suvdan 
foydalangan holda yetishtiriladi. Qadim 
zamondan buyon yerga ishov berish va 
hayvonlarni ko‘paytirishni o‘z ichiga oluvchi 
qishloq xo‘jaligida sabzavotlar, mevali 
daraxtlar va donli ekinlarni sug‘orishning turli 
usullaridan foydalanib kelingan.

Urug‘, tuproq va 
suv — qishloq 
xo‘jaligi asosi

Qishloq xo‘jaligi bilan shug‘ullanish uchun 
daryo va ko‘llarning suvi hamda quduqlardan 
olinadigan yerosti suvi ishlatiladi. Yomg‘ir kam 
yog‘adigan joylarda sug‘orish uchun asosan 
yerosti suvi ishlatiladi. Oxirgi 70 million yilda 
odamlar quduq qazish va yer ostidan suv 
olish texnologiyalari tufayli qashshoqlik va 
ocharchilikni yengib o‘tishga muvaffaq bo‘ldilar. 
Lekin bugun chuchuk suv kamayib bormoqda.

Ushbu qimmatli ne’mat zaxiralarining 
qisqarishiga sayyora aholisi sonining tez 
o‘sishi, global isish hamda butun dunyoda 
tovar va xizmatlar ishlab chiqarish hajmining 
oshishi sabab bo‘lmoqda.

Yerosti suvlaridan me’yoridan ortiq foydalanish 
ko‘plab odamlarning oziq-ovqat xavfsizligiga tahdid 
solmoqda. Butun dunyoda qishloq xo‘jaligida jami 
chuchuk suv hajmining 72 foizi ishlatilmoqda. 
Shaharlar va aholi yashash maskanlarida kundalik 
hayot uchun butun chuchuk suvning atigi 16 foizi, 
sanoatda esa 12 foizi sarflanmoqda.
Agar biz suv zaxiralarini asrab qolmoqchi bo‘lsak, 
qishloq xo‘jaligi va umuman oziq-ovqat tizimidan 
boshlashimiz kerak.

Jahonda hamma hodisalar katta zanjirning 
bo‘g‘inlari kabi bir-biriga bog‘liq: qishloq xo‘jaligi suv 
manbalarining tamom bo‘lishiga olib kelmoqda va 
shu bilan birga suv tanqisligidan aziyat chekmoqda. 
Bu vaziyatda eng katta og‘irlik kundalik ehtiyojlarini 
qondirishda qiyinchilikka duch kelayotgan mayda 
fermerlar, ayniqsa xotin-qizlar, tub xalqlar vakillari, 
migrantlar va qochoqlar yelkasiga tushmoqda.

Suv resurslarining qisqarishi turli darajada 
insoniyatning uchdan bir qismiga o‘z ta’sirini 
ko‘rsatmoqda, sayyoramiz aholisining o‘ndan bir 
qismi esa o‘zi yashaydigan joylarda ichimlik suv 
yetishmasligi oqibatida jiddiy qiyinchiliklarni boshidan 
kechirmoqda. Ayni paytda sayyora aholisi ko‘paygan 
sari suvga ehtiyoj ham ortib bormoqda.

Bugun dunyoda sakkiz milliardga yaqin kishi hayot 
kechirmoqda: agarda 2025-yilga borib Yerda odamlar 
soni, prognoz qilinganidek, to‘qqiz milliardga yetsa, 
suvga bo‘lgan ehtiyoj 35 foizga oshadi.

Bunda ko‘proq oziq-ovqat yetishtirish, lekin suvni kamroq 
ishlatishga to‘g‘ri keladi. Buni qanday qilish mumkin?

Yechimlar
Bilimlarimizni oshiramiz
Yerosti suvlaridan oqilona foydalanish uchun 
ular, ayniqsa qishloq xo‘jaligiga mo‘ljallangan 
tumanlarda, qanday hajmda iste’mol 
qilinayotganini tushunish juda muhim. Axborot 
ko‘p bo‘lsa, qishloq xo‘jaligi ekinlarini yetishtirish 
uchun haqiqatda kerak bo‘lgan suv miqdorini 
baholay olamiz hamda fermerlarga ushbu 
resursdan yanada oqilona foydalanishga 
yordam beramiz. Ushbu muhim vazifani hal 
qilishda texnologiya va innovatsiyalar qo‘l keladi.

Qishloq xo‘jaligi samaradorligini oshiramiz
Fermer xo‘jaliklaridagi ayrim sug‘orish tizimlari 
suvdan tejamkorlik bilan foydalanishga imkon 
bermaydi. Keyinroq suvdan behuda sarflamasdan 
o‘simliklarni sug‘orish usullari haqida so‘zlab 
beramiz. Ayni paytda katta maydonlarga ozuqaviy 
qiymati yuqori bo‘lgan ekinlar, masalan, ko‘p suv 
talab qilmaydigan dukkakli ekinlarni ekish hisobiga 
oziq-ovqat mahsulotlarini yetishtirish hajmini 
oshirish mumkin.

Suvli-botqoqli yerlarni himoya qilamiz
Dunyodagi ayrim atrof-muhit obyektlari ham 
yerdan, ham suvdan iborat. Botqoqlar, lagunalar, 
balchiqlar va suv havzalarida chuchuk yoki sho‘r 
suv yoxud oraliq holatda — sho‘r aralash suv 
bo‘lishi mumkin. Bu ekotizimlar turli sabablarga 
ko‘ra qadrlidir. Masalan, ularning bioxilma-xilligi 
boy, turli-tuman tirik jonzotlar uchun boshpana 
bo‘lib xizmat qiladi, shuningdek, suvni saqlovchi 
tabiiy ombor bo‘lib, uni tozalaydi. So‘nggi 
300-yilda dunyodagi suvli-botqoqli hududlarning 
to‘rtdan bir qismi yo‘qolib ketdi, qolganlari 
esa ifloslanish va iqlim o‘zgarishi xavfi ostida. 
Sayyoramizga suv tanqisligi tahdid qilayotgani bois 
bunday hududlarni faolroq himoya qilish kerak!

Global isishni sekinlashtiramiz
Oxirgi 50-yilda atrof-muhitning ifloslanishi 
atmosferada gazlar to‘planishiga olib keldi. 
Ular sayyoramizni isitmoqda va havo massalari 
harakatini o‘zgartirmoqda. Natijada 2000-yildan 
buyon qurg‘oqchilik yoki uzoq vaqt davomida 
yomg‘ir yog‘masligi tez-tez kuzatilmoqda, suv 
toshqinlari esa ikki barobardan ziyod ortdi. Bugun 
ro‘y berayotgan tabiiy ofatlarning aksariyati suvga 
aloqador. Qishloq xo‘jaligini yuritishning yanada 
oqilona va ekologik toza usullari global isishni 
sekinlashtirishga yordam berishi mumkin.

Suvni iqtisod qilishning eng muhim yo‘llaridan biri
chiqindilarni qisqartirishdir
Har yili dunyo bo‘ylab milliard tonnaga yaqin mahsulotlar 
(bu 250 000 ta fil vazniga teng) tashlab yuboriladi, 
demak, ularni ishlab chiqarish uchun kerakli suv 
behuda sarflanmoqda. Oziq-ovqat chiqindilari nafaqat 
ishlab chiqarish jarayonida, balki do‘kon yoki uylarda, 
mahsulotlarning yaroqlilik muddati tugaganda yoki 
ular ayniganda ham paydo bo‘ladi. Bunday chiqindilar 
miqdorini kamaytirish mumkin.

Birgalikda harakat 
qilish kerak
Ayrim mamlakatlar hukumatlari qishloq xo‘jaligini yuritishda 
“hech kim e’tibordan chetda qolmasligi kerak” degan tamoyilga 
amal qildan holda suvdan oqilona foydalanish va oziq-ovqat 
mahsulotlarini ishlab chiqarish imkonini beradigan eng samarali 
usullarni qo‘llab-quvvatlashga mablag‘ yo‘naltirishlari lozim. Suvli-
botqoqli hududlar, dengizlar, ko‘llar va yerosti suvlarini himoya qilish 
uchun qonunlar kerak.

Ilmiy hamjamiyat tadqiqotlar o‘tkazish va ma’lumotlarni to‘plashni 
davom ettirib, dunyo bo‘ylab suv haqida ishonchli, faktlar bilan 
tasdiqlangan axborotni tarqatib, suv resurslari himoyasiga katta 
hissa qo‘shishi mumkin.

Xususiy kompaniyalar ham ko‘p qilishlari mumkin: texnologik 
rivojlanish hisobiga qishloq xo‘jaligi samaradorligini oshirish uchun 
innovatsion yechimlar topish mumkin.

Suv tanqisligi butun jamiyatga ta’sir qiladi, shu sababli fuqarolik 
jamiyati tashkilotlari ham ushbu mavzu bo‘yicha haqqoniy axborot 
tarqatish, sog‘lom ovqatlanishni, umuman, suv resurslarini asrashga 
xizmat qiladigan turmush tarzini rag‘batlantirish orqali vaziyatni 
o‘zgartirishlari mumkin.

Bu harakatlarning barchasi hammamiz birgalikda harakat qilsakkina 
yordam berishi mumkin. Xalqaro tashkilotlar, hukumatlar, tadqiqot 
institutlari, xususiy sektor va fuqarolar birlashmalari vakillarining 
birgalikda ishlashi orqaligina suvni asrash va har bir inson undan 
bahramand bo‘lishini ta’minlash mumkin.

8



FAO to‘g‘risida
FAO — Birlashgan Millatlar Tashkilotining Oziq-ovqat 
va qishloq xo‘jaligi tashkilotidir. Qariyb 80-yil davomida 
tashkilot ocharchilik va to‘yib ovqatlanmaslikka qarshi 
kurash olib bormoqda hamda odamlarning to‘laqonli 
ovqatlanishi va tabiiy resurslardan yanada oqilona 
foydalanishini ta’minlash bilan shug‘ullanmoqda. Bugun 
FAO dunyoning 130 ta mamlakatida faoliyat yuritmoqda.

Butun dunyo bo‘ylab odamlar qishloq xo‘jaligida suvdan 
foydalanish samaradorligi va ekologik xavfsizligini, 
shuningdek, unumliligini oshirish maqsadida hukumatlar, 
boshqa xalqaro tashkilotlar va fuqarolik jamiyati 
tashkilotlari bilan hamkorlik qilmoqda.

FAO o‘z faoliyatini asosan mamlakatlarning odamlar 
qashshoqlikda yashayotgan yoki suv 
yetishmovchiligidan aziyat chekayotgan 
qishloq joylarida faoliyat yuritadi. FAO 
ekspertlari fermer xo‘jaliklariga toshqin va 
qurg‘oqchilikni yengib o‘tishga, suvni tozalash 
texnologiyalarini joriy qilish va resurslardan 
foydalanishni nazorat qilishga yordam 
bermoqda.

	● FAO mayda fermerlarga ekinlarni yetishtirishda 
foydalanilayotgan suv miqdorini qisqartirish, 
energiya iste’molini kamaytirish va barqaror 
qishloq xo‘jaligini yuritish maqsadida moddiy 
va texnik ko‘makni taqdim etadi.

	● Biz ko‘plab mamlakatlarning hukumatlariga 
har bir muayyan holatda maqbul yechimlarni 
topishga intilgan holda suv resurslari va 
sug‘orish tizimlaridan yanada oqilona 
foydalanishni ta’minlashga yordam beramiz.

	● Biz tabiiy ofatlarga tayyorgarlik ko‘rish va 
bunday hollarda o‘z vaqtida chora ko‘rishga 
yordam berish uchun joylardagi mutaxassislar 
bilan hamkorlik qilamiz.

	● Biz o‘qitamiz va mamlakatlarga qishloq 
xo‘jaligini yuritishning suvni iqtisod qilishga 
yordam beruvchi yangi texnologiyalari, 
bilim va usullari bilan almashish, ularni 
tarqatish, aholiga tabiiy resurslardan oqilona 
foydalanishga ko‘maklashish imkoniyatini 
taqdim etamiz.

	● Biz kam miqdorda tovar ishlab chiqarayotgan 
qishloq xo‘jaligi korxonalariga ish 
samaradorligini oshirish hamda ishlab 
chiqarish jarayonida oziq-ovqat chiqindilarini 
va suv iste’molini qisqartirishga qaratilgan 
innovatsiyalarni joriy qilish uchun zarur bo‘lgan 
moliyalashtirishni olishiga yordam beramiz.

	● Biz xotin-qizlar, yoshlar va tub xalqlarni 
ularning yashash joylariga ta’sir qiluvchi 
yechimlarni izlash va qabul qilish jarayoniga 
jalb qilishga chaqiramiz.

Barqaror rivojlanish
sohasidagi maqsadlar
Birlashgan Millatlar Tashkiloti barqaror rivojlanish 
sohasida 2030-yilga qadar erishilishi lozim 
bo‘lgan 17 ta maqsadni (BRM) belgilagan va 
190 ta mamlakat ularni bajarish majburiyatini o‘z 
zimmasiga olgan!

“Barqaror rivojlanish” nimani anglatadi? Bu atrof-
muhitga hurmat munosabatida bo‘lgan holda va 
uning resurslarini asragan holda barcha uchun 
sog‘lom, munosib va adolatli hayotni ta’minlash 
imkoniyatidir. FAO ushbu maqsadlarning ko‘piga 
erishish ustida ish olib bormoqda, zero, barchamiz 
anglab yetganimizdek, oziq-ovqat sayyora kelajagi 
bilan bog‘liq.

“Toza suv va sanitariya” deb nomlangan 6-maqsad 
ichimlik suvi, sanitariya va xavfsiz suv resurslaridan 
bahramandlikni ta’minlashni nazarda tutadi. 
Sayyoramizda suv hayot asosi ekan, ushbu 
maqsadga erishmasdan turib barqaror rivojlanishni 
ta’minlab bo‘lmasligi aniq.

Suv xo‘jaligi
loyihalari
Texnologiyalar

Kosmosdan yangiliklar. WaPOR — bu FAOning 
shunday loyihasiki, uning doirasida kosmik 
yo‘ldoshlardan olingan ma’lumotlar yordamida ma’lum 
ekinlarni yetishtirishda qancha suv sarflanayotgani 
kuzatib boriladi. Kosmosdan kelgan ma’lumotlar tufayli 
qishloq xo‘jaligi yerlarida namlikning bug‘lanish darajasini 
bilish mumkin. Boshqacha qilib aytganda, dehqonchilik 
qilinayotgan dalada paydo bo‘layotgan suv bug‘ining 
hajmini o‘lchash, ekinlar urug‘ holidan tortib hosil 
yig‘ib olinguncha bo‘lgan davrda qancha suv iste’mol 
qilganini tushunish hamda suvni iqtisod qilish maqsadida 
ishlatilishi mumkin bo‘lgan ma’lumotlarni olish mumkin. 
FAO bunday axborotni ochiq ma’lumotlar portalida 
joylashtirib boradi va har kim uni suv resurslaridan 
yanada oqilona foydalanish uchun qo‘llashi mumkin.

Istalgan turdagi ma’lumotlar. AQUASTAT — bu 
FAOning suv resurslari bo‘yicha axborot tizimi bo‘lib, 
ma’lumotlarni dunyoning har bir mamlakati va mintaqasi 
kesimida to‘plash, tahlil qilish va tarqatish uchun 
ishlatiladi. Ushbu tizim hukumatlar, alohida shaxslar, 
xalqaro tashkilotlar va fuqarolik jamiyati tashkilotlariga 
suv haqida va u qanday sarflanayotgani haqida to‘liq va 
dolzarb axborot berish uchun yaratilgan. Mazkur axborot 
portali barqaror rivojlanish sohasidagi toza suvdan har 
kim bahramand bo‘lishini va ushbu resursdan oqilona 
foydalanishni ta’minlashga qaratilgan 6-maqsadga 
erishishda muhim o‘rin tutadi.

11



Eski va yangi yechimlar

Gidroponika. Bu kam miqdorda suv sarflagan 
va tuproqdan foydalanmagan holda qishloq 
xo‘jaligi ekinlarini yetishtirish usuli. Bu murakkab 
texnologiya emas, bunda urug‘lar birinchi suvga 
botirib qo‘yiladi va unib chiqqunicha kutiladi, 
so‘ng issiqxonada ekiladi, o‘sishi uchun ozuqaviy 
moddalar va suv bilan ta’minlab turiladi. Ushbu 
usul ko‘pgina afzalliklarga ega: ishlab chiqarishning 
oddiy usullarida o‘simliklar unib chiqishi uchun 
bir necha hafta kerak bo‘lsa, mazkur usulda atigi 
bir hafta kerak bo‘ladi. Ayni paytda yoqilg‘i talab 
etilmaydi va suv kam sarflanadi, demak, bu usul 
qurg‘oqchilik davrlarida juda ham qo‘l keladi. Usulni 
keng yoyish uchun FAOning gidroponika bo‘yicha 
mutaxassislari ko‘plab mamlakatlarda texnik 
xodimlarni o‘qitmoqda.

Akvaponika. Bu qishloq xo‘jaligida ishlab 
chiqarishning shunday usuliki, kimyoviy moddalarni 
ishlatmaslikka va ko‘p suvni iqtisod qilishga 
imkon beradi: o‘simliklar baliqlar bilan birgalikda 
akvariumlarda yetishtiriladi, baliqlarning chiqindilari 
o‘simliklar uchun o‘g‘it bo‘lib xizmat qiladi. Suv sifati 
nazorat qilinsa, bunday tizim juda samaralidir.

Yomg‘ir suv manbai sifatida. FAO yomg‘ir suvini 
to‘plash tizimlari va suv resurslarini boshqarishning 
yangi usullarini qo‘llash bo‘yicha loyihalarni ishga 
tushirgan. Ular asosida an’anaviy usullar yotadi. Bu 
iqlim o‘zgarishiga moslashish usullaridan biri bo‘lib, 
hamjamiyatlarga, ayniqsa xotin-qizlarga doimiy 
suv manbaini va undan oqilona foydalanishni 
ta’minlaydi.

Qishloq xo‘jaligida bardavomlik.
Qishloq xo‘jaligini yuritishning an’anaviy usullari 
juda samarali va ekologik toza bo‘lishi mumkin. 
Aynan shu sababli FAO himoya qilinishi lozim 
bo‘lgan barqaror an’anaviy tizimlarning ro‘yxatini 
tuzdi. Bugungi kunda butunjahon ahamiyatiga 
ega 70 dan ziyod qishloq xo‘jaligi merosi 
tizimlari mavjud. Asrlar davomida odamlar o‘zlari 
yashaydigan joylarning ekotizimlaridan suvni 
tejamkorlik bilan sarflab, tuproq kuchini asrab, 
hech kimni e’tibordan chetda qoldirmaslik uchun 
birgalikda foydalanib kelishgan. Bunday joylarni 
asrash va ajdodlarning bilimlarini o‘rganish 
bugungi va ertangi kun uchun yechimlarni 
topishimizga yordam berishi mumkin.

Salomatlik va dunyo

Suv mikroskop ostida. “Yagona salomatlik” 
yondashuvi — FAOning barcha jonzotlar va 
ekotizimlar sog‘lig‘ini ular yagona organizm bo‘lgani 
kabi ta’minlashga mo‘ljallangan dasturi. Dunyoda 
barchasi o‘zaro bog‘langan: suv sifati oziq-ovqat 
mahsulotlari sifatiga ta’sir qiladi, shu sababli uning 
sifatini oziq-ovqatni ishlab chiqarishdan tortib odamlar 
tomonidan iste’mol qilinishigacha bo‘lgan barcha 
bosqichlarda kuzatib borish muhim. Ifloslantirilgan 
suvdan foydalanib ishlab chiqarilgan ovqat ko‘p 
hollarda kelib chiqishi ozuqaviy bo‘lgan kasalliklar 
manbai bo‘ladi. FAO suvda yashaydigan hamda turli 
kasalliklarni keltirib chiqarishi mumkin bo‘lgan mayda 
organizmlar tarkibini o‘rganadi. Bunday organizmlar 
suvdan ovqatga o‘tish yo‘li kuzatilsa, kasallanish va 
epidemiyalarning oldini olish mumkin.

Nizolarni tartibga solish. Dunyoning ko‘p joylarida 
suv uchun kurash ochiq mojaroga aylanib ketishi 
mumkin bo‘lgan keskinlikka sabab bo‘lmoqda. 
Masalan, Afrikaning suv tanqis bo‘lgan ayrim 
hududlarida fermerlar ushbu resursni ko‘chmanchi 
chorvadorlar bilan bo‘lishishni istamaydi. Mojarolar 
shakllangan an’analar va suvdan foydalanishning 
yangi qoidalari o‘rtasidagi ixtilof sababli ham yuzaga 
kelishi mumkin. Aynan shuning uchun FAO turli 
hamjamiyatlar o‘rtasida uchrashuvlarni tashkil etish 
va muloqotni rivojlantirishga qaratilgan loyihalarni 
amalga oshirishni taklif etadi. Bu suvdan barcha 
odamlar foydalana olishi uchun yechimlar topish va 
ularning hayotini yaxshilashga xizmat qiladi.

Keyingi sahifada seni quvnoq 
o‘yin kutmoqda! Har bir o‘yinchi 
uchun kubchalar va fishkani 
tayyorlab qo‘y. 13



Sen mahalliy hokimiyat idoralariga 
suv resurslarini himoya qilish bo‘yicha 
takliflaringni yo‘llagan eding. Fishkani 
ikki katak oldinga siljit.

Sen ovqat qoldiqlaridan 
yangi taomda 
foydalanmaysan, ularni 
tashlab yuborasan. Ikki 
katak orqaga qayt.

Sen o‘simliklarni sug‘orish 
uchun yomg‘ir suvini 
to‘playsan. Fishkani ikki 
katak oldinga siljit.

Sen suvdan tejamkor
lik bilan foydalangan va 

uni ifloslantirmagan holda ishlab 
chiqariladigan mahsulotlarni, 
masalan, yong‘oq, dukkaklilar va 
tariqni iste’mol qilishni boshlading. 
Kubchani yana tashla.

Sen ishlab chiqarilishi uchun ko‘p suv 
talab qilinadigan kuchli ishlov berilgan 
mahsulotlarni tez-tez xarid qilasan. O‘z 
navbatingni o‘tkazib yubor.

Sen dori vositalari va ishlatib 
bo‘lingan moyni kanalizatsiyaga 
oqizib, ularni noto‘g‘ri utilizatsiya 
qilasan. Bir katak orqaga qayt.

Sen kiyim-kechakni xarid qilishda 
ishlab chiqarilishi uchun kamroq suv 
talab etiladigan paxta kabi ekologik 
materiallardan tikilganlarini tanlaysan. 
Fishkani uch katak oldinga siljit.

Sen ishlab chiqarilishi uchun kamroq 
suv talab etiladigan mahalliy, yangi 
yetishtirilgan mahsulotlarni xarid qilasan. 
9-katakka o‘t.

Sen uzoq dush qabul qilasan 
va jo‘mrakni yopmaysan. O‘z 
navbatingni o‘tkazib yubor.

Mahsulotlarni tashlab yubormaslik 
va suvni behuda ishlatmaslik 
uchun ortib qolgan ovqatdan 
yangi taom uchun foydalanasan. 
Fishkani uch katak oldinga siljit.

Suvning ifloslanishiga qarshi 
kurashish uchun sen mahalliy 
daryo va ko‘llarni tozalash 
tadbirlarida ishtirok etasan. 
Kubchani yana tashla.

Sen teshilgan quvurni 
tuzatmading va suv 
tomchilashda davom 
etyapti. Ikki katak 
orqaga qayt.

Sen dori vositalari va ishlatib 
bo‘lingan moyni kanalizatsiyaga 
oqizib, ularni noto‘g‘ri utilizatsiya 
qilasan. Bir katak orqaga qayt.

Tishingni tozalayotgan 
paytda doimo suvni 
berkitib qo‘yasan. 
24-katakka o‘t.

Suv bizni birlashtiradi
Suv — hayot beshigi va oziq-ovqat manbai. Insoniyat tarixi 
davomida suv innovatsiyalar va ixtirolar qilishda muhim o‘rin tutib 
kelgan. Suv, u xoh Qadimgi Misrdagi quduqlar, Qadimgi Rimdagi 
akveduklar yoki bugungi zamonning akvaponika kabi yangi 
texnologiyalari bo‘lsin, hamisha sivilizatsiya asosi bo‘lib kelgan.

Okeanlar, ko‘llar, daryolar va suvli-botqoqli hududlarda muhim 
ekotizimlar va hayratlanarli darajada boy bioxilma-xillik shakllanadi. 
Suv oziq-ovqat xavfsizligi uchun eng muhim manbalardan biri bo‘lib 
xizmat qiladi: 600 million nafardan ziyod kishining hayot kechirishi 
suvdan olinadigan oziq-ovqat mahsulotlariga bog‘liq.

Bugungi kunda odamlar 3000 turdagi baliqlarni ovlaydi yoki 650 dan 
ortiq turini baliqchilik xo‘jaliklarida yetishtiradi. Ko‘plab hududlarda baliq 
oqsil, omega3 yog‘li kislotalar, vitamin va minerallar kabi inson sog‘lig‘i 
uchun hayotiy zarur bo‘lgan muhim moddalarning asosiy manbai 
hisoblanadi. Mollyuskalar va qisqichbaqasiman baliqlar bilan birgalikda 
ular to‘yib ovqatlanmaslikka qarshi kurashishda muhim o‘rin tutadi.

Oziq-ovqat ishlab chiqarishning suvga asoslangan tizimlari mayda 
baliqchilar — baliq yetishtiruvchilar, uni qayta ishlovchi va konservatsiya 
qiluvchilarning butun faoliyatini qamrab oladi. Bu tizimlar sohil bo‘yida 
va qit’a ichkarisida yashayotgan hamjamiyatlar uchun tirikchilik manbai 
bo‘lib xizmat qiladi, mahalliy iqtisodiyotni qo‘llab-quvvatlashga xizmat 
qiladi va butun dunyodagi madaniyatga ta’sir qiladi.

Hayoti shunday tizimlarga bog‘liq bo‘lgan odamlar ifloslanish, 
ekotizimlarning tanazzulga yuz tutishi oqibatlaridan, baliqchilik 
faoliyatining beqaror usullaridan va iqlim o‘zgarishidan aziyat 
chekmoqda. Bunday suvli ekotizimlarni va ularda yashayotgan turlarni 
asrash va muhofaza qilish — nafaqat burch, balki sayyoramiz va unda 
yashayotgan jonzotlarning farovonligini ta’minlash yo‘lidagi zaruriyatdir.

Sayyorada suvni 
asrashning
to‘rtta asosiy usuli

Ular to‘rtta “yaxshilash” yo‘nalishiga mosdir. Bular — 
“hech kim e’tibordan chetda qolmasligi kerak” 
tamoyiliga amal qilgan holda barchaning turmush 
sifatini yaxshilash maqsadida ishlab chiqarishni 
yaxshilash, ovqatlanish sifatini yaxshilash va atrof-muhit 
holatini yaxshilash.

Suv tanqisligini bartaraf etish uchun butun dunyoda 
ishlab chiqarish samaradorligini oshirish ayniqsa 
muhim.

Ya’ni, oziq-ovqat mahsulotlarini ishlab chiqarishni 
sayyora uchun xavfsiz tarzda ko‘paytirish hamda suv 
resurslaridan oqilona foydalanish kerak.

Tushunib yetganimizdek, qishloq xo‘jaligini yuritishning 
barqaror usullari yanada to‘yimliroq mahsulotlarni 
ishlab chiqarish va ekotizimlar sog‘lig‘ini asrashga 
imkon beradi. Chuchuk suvdan oqilona, behuda 
sarflamasdan foydalanish esa dalalarni sug‘orish, 
aholining gigiyenasi va salomatligini ta’minlash uchun 
imkoniyat yaratadi.

Biz nima qilishimiz 
mumkin?

Suv barcha uchun juda muhim, shu sababli 
barchamiz uni asrashimiz lozim. Suv oziq-ovqat 
mahsulotlari, energiya va hattoki kiyim-kechak 
ishlab chiqarishda foydalaniladi. Har kuni qabul 
qiladigan qarorimiz atrof-muhitimizdagi qimmatli 
tabiiy resurslarning ahvoliga ta’sir qiladi. Suvdek 
qimmatli ne’mat hammaga yetishi uchun uni iqtisod 
qilishga o‘rganish mumkin. Sening harakatlaring, 
qanchalik katta yoki kichik bo‘lmasin, haqiqatdan ham 
ahamiyatga ega.

Mahalliy va mavsumiy mahsulotlarni iste’mol qil
O‘zing yashayotgan joyda ishlab chiqarilayotgan, 
uzoqdan katta yuk mashinalarida keltirishga hojat 
bo‘lmagan mahsulotlarni tanla. Mavsumiy meva 
va sabzavotlarni tanla: ularni ishlab chiqarishda 
suv kamroq sarflanadi. Yetishtirilishi uchun kamroq 
suv ishlatiladigan dukkaklilar, tariq va yong‘oq kabi 
mahsulotlardan ko‘proq yeyishga harakat qil. Ushbu 
tanloving biz uchun ham, sayyora uchun ham 
foydalidir.

Yangi yetishtirilgan mahsulotlarni ko‘proq iste’mol qil
Sog‘lom va muvozanatli ovqatlanish sog‘lik uchun foydali 
va atrof-muhitni himoya qilishga yordam beradi. Qoidaga 
ko‘ra, foydasi ko‘proq bo‘lgan hamda ishlab chiqarilishida 
qayta ishlangan va konservatsiya qilingan mahsulotlar 
bilan taqqoslaganda suvni kamroq talab qiladigan yangi 
yetishtirilgan mahsulotlarni xarid qil.

Ozuqaviy chiqindilar hajmini qisqartir
Oziq-ovqat mahsulotlarini ishlab chiqarish va ularni 
dalalardan odamlar dasturxonigacha yetkazish uchun 
ko‘p suv talab etiladi. Qancha ozuqaviy chiqindilar paydo 
bo‘lishi va qancha mahsulotlar tashlab yuborilishini 
tasavvur qilayotgan paytda ularni ishlab chiqarishga 
qancha suv sarflanganini ham hisobga ol. Mahsulotlarni 
to‘g‘ri saqlash ovqatlanishni rejalashtirish va ozuqaviy 
chiqindilar miqdorini qisqartirishga yordam beradi. 
Yeyilmay qolgan mahsulotlardan qandaydir yangi taom 
tayyorlashga urinib ko‘r yoki meva va sabzavotlarning 
po‘stloqlarini o‘g‘it olish uchun bog‘dagi chuqurga to‘k.

Suvni teja
Suvni tejash orqali sen energiya va pulni tejaysan. Dushda 
tezroq yuvin, jo‘mrakni yop, o‘simliklarga suv quyishda 
to‘plab qo‘yilgan yomg‘ir suvidan yoki sabzavotlarni 
qaynatgandan keyin qolgan sho‘rsiz suvdan foydalan. Bular 
ushbu qimmatli tabiiy resursni asrab qolishning son-sanoqsiz 
usullaridan ayrimlari xolos. Suvdan kamroq foydalanish 
orqali sayyoradagi suvli-botqoqli hududlarning sog‘lig‘ini 
asrashimiz ham mumkin. Ekologik mahsulotlarni xarid qil.

Elektr energiyasini teja
Bugungi kunda energiyaning 90 foizini ishlab 
chiqarishda suvdan ham foydalaniladi. Smartfon, 
kompyuter yoki planshet kabi elektron qurilmalardan 
foydalanmayotgan paytda ularni o‘chirib qo‘y. Uyda 
chiroqni faqat kerak bo‘lgan joylardagina yoq. 
Ushbu kichik harakatlar katta ahamiyatga ega.

Suvni iflos qilma
Shundoq ham aniq-ravshan bo‘lsa-da, suvni 
ifloslantirish atrof-muhitimizga zarar yetkazishini 
hech qachon unutmaslik kerak. Uy sharoitida 
suvning ifloslanishiga yo‘l qo‘ymaslikning bir qancha 
usullari bor. Ozuqaviy chiqindilar, moylar, dorilar va 
kimyoviy moddalarni unitaz yoki kanalizatsiyaga 
oqizma. Kir yuvishda yoki uyni tozalashda imkon 
qadar ekologik toza sovun va yuvish vositalaridan 
foydalan. Atrof-muhitning ifloslanishini oldini 
olishning yana bir yaxshi usuli septikni muntazam 
to‘kib turishdir — bu oqova suvlarni tozalash uchun 
ishlatiladigan katta idish.

Atrof-muhit tozaligiga e’tiborli bo‘l
Ayrim birlashmalar qo‘shni hududlarda chiqindini 
yig‘ishtirish bo‘yicha tadbirlarni uyushtiradi. Mahalliy 
plyajlar, daryolar, ko‘llar yoki suvli-botqoqli yerlarni 
tozalashga yordam ber. Bu atrof-muhitni himoya 
qilish, o‘zing yashaydigan joyga yordam berish 
hamda harakatlarimiz tabiatga qanday ta’sir qilishi 
haqida ko‘proq bilish usullaridan biridir.

Kiyim xarid qilayotganda sintetik 
materiallar, masalan, filtrlash jarayonida 
tutilib qolmaydigan hamda suv tizimlarimizga, 
okeanlarga va oxir-oqibat oziq-ovqat zanjiriga 
tushadigan mikroplastik ajratuvchi poliefir tola va 
akrildan tayyorlangan kiyimlar o‘rniga, paxta kabi 
tabiiy va organik matolarni tanla.

Xabardor bo‘l
Suvni asrashning yangi usullaridan xabardor bo‘l 
hamda atrof-muhitni himoya qilish yo‘lida harakat 
qilayotgan va barchamizni ruhlantirishi mumkin 
bo‘lgan insonlar to‘g‘risidagi hikoyalarni tingla. 
Bunday axborotni boshqalar bilan bo‘lishish ham 
mumkin, toki boshqalar ham, masalan, do‘stlaring 
yoki qarindoshlaring sen kabi atrof-muhit 
farovonligi uchun harakat qilishsin. Birgalikda 
sizlar ushbu bilimlarni amaliyotda qo‘llashlaringiz 
mumkin.

Mahalliy hokimiyat idoralari rahbarlariga 
yozing
Har bir fuqaro o‘z vakillaridan suv resurslarimiz 
va ekotizimlarimizni himoya qilish bo‘yicha 
chora ko‘rishlarini so‘rab murojaat qilishi 
mumkin. Qaror qabul qiluvchi shaxslar o‘z 
siyosatini o‘zgartirishlarini istasang, jamiyat atrof-
muhitga befarq emasligini ularga bildirish kerak. 
Hokimiyatda bo‘lganlar bilan muloqot qilish va 
haqqoniy axborot almashish amaliy o‘zgarishlarga 
erishishga yordam beradi.

Hikoyalar

Shri-Lanka
Mening ismim Ramani, men Malvatu daryosi 
havzasida sholi yetishtiraman. Bu yerdagi ob-
havo injiq. Ba’zida uzoq vaqt kuchli yomg‘ir 
yog‘adi, buning dastidan hosil nobud bo‘ladi, 
ba’zida esa yomg‘ir umuman yog‘maydi va 
hech nima o‘smaydi. Bir kun kelib biz, fermerlar, 
taqdirimiz uchun qo‘rqib qoldik va mahalliy 
mutaxassislarga murojaat qilishga qaror qildik. 
Ular yechim izlashni boshladilar va FAOning 
kosmik yo‘ldoshlardan olingan ma’lumotlardan 
iborat WaPOR platformasi borligini aniqladilar. 
Ishonging kelmaydi! Kosmosdan turib har bir 
ekinga qancha suv kerakligini bilish mumkin ekan. 
Bunday ma’lumotlar faoliyatimizni yaxshiroq 
rejalashtirishga yordam beradi. Ilgari mavsum 
boshida biz butun sholiga ishlov berardik va ko‘p 
suv ishlatardik. Endi dalaning har bir bo‘lagiga 
bosqichma-bosqich ishlov beryapmiz va suv 
sarfini nazorat qilyapmiz. Yangi bilimlar tufayli 
hosildorlikni oshirishga erishdik, bizda yana umid 
uyg‘ondi.

22



Albaniya
Salom, mening ismim Gezim. Men Shkoder ko‘li bo‘yidagi 
kichik qishloqda yashayman va zog‘orabaliq ovlayman. 
Afsuski, ifloslanish, iqlim o‘zgarishi va baliqni me’yoridan 
ko‘p ovlash oqibatida zog‘orabaliq va ko‘plab boshqa 
baliqlar soni qisqardi. Oxirgi o‘n yilda baliqchilik xavf 
ostida qoldi, ko‘pchilik baliq ovlashni butunlay to‘xtatish 
haqida o‘ylab qoldilar. Baxtimizga, oxirgi oylarda vaziyat 
o‘zgardi. Biz FAO, Italiya hukumati va mahalliy baliqchilar 
tashkilotining anchadan buyon unutib qo‘yilgan an’anaviy 
dehqonchilik usulini qayta tiklash tashabbusida ishtirok 
etdik. Ushbu usulda yetilgan baliqlar akvariumlarda 
urug‘ tashlaydi. Bunday himoyalangan muhitda yosh 
baliqlarning rivojlanishi nazorat qilinadi, keyinchalik ular 
ko‘lga qo‘yib yuboriladi. Bu usul bizga umid bag‘ishladi. 
Bugun qadimiy, oddiy va barqaror usulning natijalari 
sezilmoqda.

Yamayka
Mening ismim Govard, men Klarendon viloyatidagi 
Maunt Eyri fermerlar konsorsiumida fermerlik bilan 
shug‘ullanaman. Bu yerda dehqonchilik qilish juda 
qiyin. Qurg‘oqchilik ko‘p kelmoqda, bu joylardagi 
tuproqlarning aksariyat qismi Yamaykaning asosiy 
mineral boyligi — boksitlarni qazib olish oqibatida 
o‘z kuchini yo‘qotdi. Qishloq xo‘jaligimizni 
qutqarish uchun FAO va Yamayka hukumatining 
Qishloq xo‘jaligini rivojlantirish boshqarmasi bir 
muddat avval fermerlarni yangi texnologiyalarga 
o‘qitish bo‘yicha turkum kurslar o‘tkazdi. Men 
ham bu kurslarda o‘qidim hamda ko‘plab tizimlar 
haqida, shu jumladan tuproqni sug‘orish paytida 
o‘g‘itlashning tabiiy usuli bo‘lgan fertigatsiya 
haqida bilib oldim. Ushbu usul tufayli suv behuda 
sarflanmayapti, tuproqlar yana unumdor bo‘ldi, biz 
hosildorlikni 35 foizdan ko‘proqqa oshirdik. Endi 
rivojlanish haqida o‘ylasa, rejalar qilsa ham bo‘ladi. 
Biz anchadan buyon bunday qila olmasdik.

Namibiya
Salom, mening ismim Agnes, men Namibiya 
sharqidagi Otjozonju qishlog‘ida sigir va echki 
boqaman. Hozir hayvonlarim sog‘lom, lekin bir 
necha yil avval ularning ko‘pi qurg‘oqchilikdan nobud 
bo‘ldi. Suv na arpa dalasini sug‘orishga, na chorvaga 
berishga yetar edi. Chorvaning ko‘pi nobud bo‘ldi, 
bu juda ham qo‘rqinchli edi. Keyin, FAO ko‘magi 
bilan o‘tkazilayotgan loyiha davomida ozuqani 
tuproqsiz, suvni oz miqdorda ishlatgan holda 
yetishtirish imkonini beruvchi gidroponika haqida 
bilib qoldik. Bunda urug‘ni suvga botirib qo‘yish va 
ular unib chiqishini kutib turish, keyin esa bir haftaga 
issiqxonaga joylashtirib, yashil nihollarni olish kifoya. 
Shundan so‘ng ozuqani chorvaga bersa bo‘ladi. 
Qishlog‘imiz aholisi o‘z xo‘jaliklarini tez va ko‘p 
xarajat qilmasdan qutqarib qolish yo‘lida birlashdilar. 
Qurg‘oqchilik yana kelsa, biz unga tayyor bo‘lamiz.

Ramani Gezim Govard Agnes

Endi sening navbating!

1.	 Ramani, Gezim, Govard va Agnes qayerlik?

Har bir hikoya qahramonidan u yashaydigan 
mamlakat tomonga chiziq chiz.

2.	 Suvni behuda sarflama.

Sen o‘z maktabingda suvni tejash uchun taklif 
qilmoqchi bo‘lgan beshta usulni sana:

Tajribalar

Bu qanday 
ro‘y berishini 

bilmoqchimisan?

Uyda filtr yasa
Plastik idishni ikki qismga kes: yuqori qismini 
ag‘darib, pastki qismiga tiq, so‘ng uni oltita 
qatlam — paxta, qum va tosh, yana paxta, qum va 
tosh bilan to‘ldir. Filtr tayyor. Bir stakan suvga biroz 
tuproq sol va aralashmani filtrga quy. Filtrlovchi 
qatlamlar tuproq zarralarini tutib qoladi, tubiga 
tushgan suv esa yana deyarli shaffof bo‘ladi. Diqqat 
qil, suv tozadek tuyulsa-da, uni ichib bo‘lmaydi. 
Yaxshisi, uni o‘simliklarga quy!

Yer ostidan suv
Quyosh chuchuklashtirgichi bu — nam tuproq 
tarkibidagi suvni to‘plash uchun qurilma. 
Maktabingda bog‘ bo‘lsa, qurilmani o‘z qo‘ling 
bilan yasab ko‘rishing mumkin. Quyoshli joyni 
top, yerda katta bo‘lmagan chuqur qazi va tubiga 
chelakni joylashtir. Chuqurni qazib bo‘lgandan 
keyingi zahotiyoq uni qalin polietilen plyonka bilan 
yop va namlik chiqib ketmasligi uchun chetlarini 
tosh yoki tuproq bilan bosib qo‘y. Plyonkani qoq 
markazida, chelak ustiga toshni shunday qo‘yginki, 
qiyalik paydo bo‘lsin. Quyosh tafti ta’sirida 
tuproqdagi namlik bug‘lanadi va tomchi bo‘lib 
plyonkada hosil bo‘ladi. Keyin tomchilar chelakka 
tushadi. Bu haqiqatdan ham ishlaydigan usul!

YO‘RIQNOMA

Sen ish daftari bilan boshidan oxirigacha tanishding, endi 
suv resurslarini himoya qilish majburiyatini o‘z zimmangga 
olishga tayyorsan. Suv uchun kurash qahramonlari — 
#oziqovqatuchunkurashqahramonlari hamdir!

Pasportni quyidagicha to‘ldir:

1.	 O‘ng tomondagi pasport sahifasini ehtiyot qilib uzib ol.

2.	 Chap tomondagi kichik sahifaning ichki qismiga kerakli 
ma’lumotlarni yozib qo‘y.

3.	 Hoshiya ichiga o‘z portretingni chiz yoki u yerga o‘z 
fotosuratingni yopishtir.

4.	 O‘zingga majburiyat ol. Bajarishga majburiyatni o‘zingga 
olayotgan bitta, ikkita yoki uchta ishni tanla va uni 
pasportning kerakli maydoniga yozib qo‘y. Ehtimol, ushbu 
daftarda ta’riflangan ishlardan biri sen uchun ilhom manbai 
bo‘ladi, balki o‘zing qandaydir boshqa ishni o‘ylab toparsan. 
Endi esa imzo qo‘y.



Ish daftarlari turkumi

Mariyaning hikoyasi

FAOning ish daftarlari turkumini yuklab oling hamda FAO ishining asosida yotgan muhim global masalalar 
bo‘yicha tadbirlar yoki darslarni o‘tkazing: www.fao.org/documents/card/en/c/cc0239ru

Sog‘lom o‘simliklar — 
sog‘lom sayyora

Bizga yozing:

world-food-day@fao.org
www.fao.org

